
Datorren abenduaren 17an inauguratuko da irekiera ekitaldi baten eskutik  

ARKABIA sortu da, Vital Fundazioaren gune sozial eta kultural berria 
 
• Gasteizen kulturarako konbergentzia-puntu izan dadin estrategikoki sortua, erakusketa-aretoak, balio anitzeko gune bat, hezkuntzarako gela bat eta herritarrentzat irekita egongo den interakzio sozialerako lekua izateko pentsatutako gune bat biltzen ditu 2.800 m²-tan

• Edozein pertsonak kulturaz, inklusio baldintzetan, gozatzeko aukera izan dezan diseinatu da; horretarako, ingurune sentsorial kontrolatua du, baita entzumen, egitura eta funtzio irisgarritasuneko neurriak ere        

• Irekiera programazioak honako hauek hartuko ditu barne: ‘Bihotza' filmaren estreinaldia, Lurraldearen biodibertsitateari buruzko ekoizpen propioko film dokumental ikusgarria; Arabako identitatean eta haren erronketan oinarritutako erakusketa; Rita Payés, Eñaut Elorrieta eta Ruper Ordorikaren kontzertuak; Victor Elías aktoreak bere bizitzari buruz egindako antzezlan bat; eta dantza inklusiboko ikuskizun bat


Vitoria-Gasteiz, 2025eko azaroak 28.- Abenduaren 17an irekiko ditu ateak. Gaur goizean, Jon Urrestik eta Arantxa Ibañez de Opacuak, Vital Fundazioko presidenteak eta zuzendariak, ARKABIA aurkeztu dute, kultura zentro bat baino askoz gehiago izateko sortu den Vital Fundazioaren gune sozial eta kultural berria. “Trukerako, topaketarako eta sormenerako gunea da, pertsona guztiek kulturaz irisgarritasun- eta inklusio-baldintzetan gozatzeko aukera izan dezaten diseinatua”, nabarmendu du Urrestik. “ARKABIAk kultura bizitzeko modu berria eskainiko du, irekiagoa, parte hartzaileagoa eta, gainera, Gasteizko erdigunetik lurralde osoa dinamizatzeko motorra izango da”.  

Gune irekia eta bizia izan dadin diseinatua, ARKABIAko 2.800 m²-etan dibulgazio erakusketak egongo dira, hainbat gai eta formatutan; bisita gidatuak, familientzako tailerrak, kontzertuak, zinema nahiz antzerki piezak, besteak beste. Funtsean, “kultura esperientzia parte-hartzailea bizitzeko gunea da. Komunitate eta kultura topaketarako gunea, pertsona ireki, grinatsu eta ikasteko nahiz gozatzeko gogoa dutenentzat”, azpimarratu du presidenteak.

Gasteizko Posta kaleko 13-15 zenbakian dago ARKABIArako sarbide nagusia. Bertako fatxadan, LED pantaila handi bat da nabarmenena. Bideo-arteko pieza artistikoen euskarri izango da, baita hiriari eskainitako beste ekintza batzuen leihoa ere. ARKABIAn sartzean, bisitariak 85 m²-ko ataria aurkituko du, argiztapen sistema erregulagarria duena, eta argiaren tenperatura, beroagoa edo hotzagoa, pertsonen ziklo zirkadianoetara egokitzen joango dena.

Naming-a eta identitate bisuala 

ARKABIA izenak berak “Artea” eta “Kabia” hitzak biltzen ditu, eta “artea sortu, kabia egin eta bizi den” gunea ekarri nahi du gogora. ARKABIAk, aldi berean, ‘Araba' hitzaren letra guztiak ditu, eta, fonetikoki, ‘Arkadiaren' antza du, kultura berria eraikitzeko ingurune idilikoa. 

ARKABIAren identitate bisuala DIGA eta EIDE elkarteekin lankidetzan egindako proposamen-deialdi batean erabaki zen.

Erakusketa gunea 

Behin barruan, lau espazio bereizitan egituratuta dugu ARKABIA: lehenik, 800 m²-ko erakusketa gunea, publiko mota guztientzako aldi baterako dibulgazio erakusketak programatuko dituena, gaur egungo kulturari, joerei eta eztabaidei begiratuko dietenak. Interesgunea adierazpen sortzaileak zabaltzea izango da, hala nola diseinua, arte digitalak, zinema, hiri- kultura edo ingurumena. 

“Lehenengo erakusketa ARKABIAren izateko arrazoiaren asmo-adierazpena izango da: Arabako lurraldeari eta haren nortasunari, ahotsei eta etorkizuneko erronkei balioa emateko aukera bat; hainbat lengoaia eta multimedia baliabide uztartuko dituen proposamen narratiboa, arabarrak nahiz bisitatzen duen edonor ukitu eta inspiratzeko”, nabarmendu dute Vital Fundazioko arduradunek.  


ARKABIA Bizia

Bigarren kultura proposamena ARKABIA Bizia da, 410 m²-ko gune berria, 110 m²-ko eta 7 metro baino gehiagoko altuera duen agertokia barne duena. Areto erabat balioaniztuna, 281 pertsona eserita izateko ekitaldiak hartzeko prestatua, baina berezitasuna da bere harmailak atzeragarriak direla; hortaz, zutik 400 pertsona baino gehiagorentzako ikuskizunak programatzeko aukera emango du. Akustika aldakorra du, eta horri esker, espazioko soinua hainbat ekitaldi tipologiatara egokitzeko aukera izango da. 

Vital Fundazioak antolatzen duen kultura jarduera zabala eta hirugarrenen beste ekitaldi batzuk ere ARKABIA Bizian egingo dira hemendik aurrera, Arabako hiriburuko erdigunean. “Espazio hori Gasteizko kultura eskaintzarako birika bihur dadila dugu helburu, hau da, kontzertuak, hitzaldiak, antzerkia, dantza, zinema eta lurraldeko gizarte nahiz enpresa erakundeen ekitaldiak egiteko aukera eman dezala”, gaineratu du Arantxa Ibañez de Opacuak. 

Vital Fundazioaren gune honek eskainiko duen beste berrikuntzetako bat ziklo kulturalak izango dira. Ziklo horietan, metodologia parte-hartzailearen bidez, publikoak hainbat gai jorratuko ditu, hala nola musika sorkuntza, belaunaldien arteko ezagutza trukea eta Gasteizko nahiz Arabako ohitura sozial eta kulturalak, besteak beste. 


ARKABIA Plaza

Goiko solairuan ARKABIA Plaza dago, 150 m²-ko gunea, herritarrentzako leku irekia izan dadin pentsatua, etxe batean egotearen esperientzia simulatzen duen argi motelez hornitutako elkargune soziala. Doako wifi sarea eta kafe gune bat izango ditu, eta diseinuak interakzio soziala eta hierarkizatu gabeko truke kulturala sustatzea du helburu, puf, kuxin eta egurrezko kubo mugikorren bidez. Espazio horretatik, pertsonek LED pantaila handi bat ikusiko dute, espazioa girotzeko, bisitariari lasaitasun sentsazioa emango dioten irudiak eskainiz.   

ARKABIAren hezkuntza-konpromisoa 
ARKABIAren beste zutabeetako bat bere gizarte- eta hezkuntza-konpromisoa da. “Dibulgatzea, inspiratzea eta gure publiko bisitariaren eraldaketarako motorra izatea dugu helburu”, azaldu dute Arantxa Ibañez de Opacuak. “Gizarteko hainbat sektore hartzeko lan egitea da gure konpromisoa, eta hezkuntza-komunitateak lehentasunezko lekua du”. 

Irakasleek nahiz ikasleek ARKABIAren edukiak ezagutzeko aukera izango dute, hainbat metodologia pedagogikotan trebatutako bitartekariek lagunduta. Bisita-mota horrek eginkizun argia du: “esperientzia aktiboa eta estimulatzailea eskaintzea, Arabako etorkizuneko herritarren prestakuntzan aztarna utziko duena”. 

Gainera, edozein pertsonak zabaldu dezake une bakoitzean programatutako erakusketari buruzko ezagutza; horretarako, astero publiko guztiei zuzendutako bisita komentatuetan eman dezake izena. Era berean, asteburuko tailer irekiak eskainiko dira, familiei edo uneko erakusketan oinarritutako sormen- eta lankidetza-jarduera batean interesa dutenei zuzenduta. Bisita gidatuak eta tailerrak egiteko aldez aurretik izena eman behar da www.arkabia.eus webgunean.  

Eskaintza bizia, gazteenentzako jarduera ere programatuko duena, eduki eta formatu propioak izango dituena.

Pertsona guztientzako gunea 
“Edozein pertsonak bere kultura eta aisialdi eskaintzaz irisgarritasun eta inklusio baldintzetan gozatzeko aukera izan dezan diseinatu da ARKABIA, erabiltzaile guztien erabateko autonomia ahalbidetzen baitu”, azpimarratu du Arantxa Ibañez de Opacuak. Horretarako, Gela Lasaia sortu da, neurogarapeneko nahasmenduak nahiz beste dibertsitate funtzional edo psikosozial batzuk (autismoa, ADHN/TDAH, gaixotasun mentalak edo Alzheimerra) dituzten haur eta helduentzat pentsatutako lasaitasun gunea, zentzumenak erregulatzeko ingurunea behar dutenean erabil dezaten. Ukimenera egokitutako altzariak eta kolore leunak ditu. 
Gainera, ARKABIAk aplikazio mugikor bat eskaintzen du, ibilbidea pertsona guztientzat irisgarri egin dadin, baita ikusmen desgaitasuna dutenentzat ere. Bluetooth bidez, aplikazioak bisitariaren kokapena antzemango du eta ibilbidearen puntu bakoitzean dagozkion edukiak aktibatuko ditu. Euskaraz eta gaztelaniaz izango dira, eta gune guztiei buruzko deskribapen zehatzak eta gidatuak jasoko dituzte, egon daitezkeen oztopo fisikoez ohartaraziko dute eta itsuen autonomia erraztuko dute. 
Altuera doitzeko aukera duten pixatokia eta konketa daude komunetan, eta hori funtsezkoa da endekapenezko gaixotasunak edo estatura ez-estandarrak dituzten kolektiboentzat. ARKABIAk erliebezko plano haptikoa eskalan ere izango du, espazioak ukimen bidez identifikatzeko, braille seinaletika eta lurzoru podotaktilak.
Gainera, ARKABIA Biziak audio sistema irisgarria izango du, inplante koklearra duten pertsonei edo audifonoa erabiltzen dutenei ekitaldiaren soinu emanaldia jarraitzeko aukera emango diena, baita ikusmen zailtasuna duten pertsonentzako deskribapen bat transmititzeko edo beste hizkuntza batera itzulpen bat sortzeko ere.
Irekiera-programazioa

Abenduaren 17an irekitzen denetik, ARKABIAk irekiera-programazio zabala eta askotarikoa izango du Eguberri guztietan eta urtarrilaren erdialdera arte.   

Programazio osoa eta sarreren salmenta www.arkabia.eus webgunean dago eskuragarri jadanik.

· ‘Bihotza' film dokumentala. Vital Fundazioak eta Kutxabankek film dokumental ikusgarri bat egin dute ‘Bihotza, Arabako bizitza inoiz ikusi ez duzun bezala' izenburupean, 3 urtetan zehar osorik Araban grabatutako ikus-entzunezkoa. 14 pilula laburren bidez, Lurraldeak duen ingurumen aberastasun izugarria erakutsiko digu zintak, Estatuko biodibertsitate indize handiena baitu. Hainbat emanaldi egingo dira, eta www.arkabia.eus webgunean kontsulta daitezke.              

· ‘Gure ahotsa, musikala’ – abenduaren 20an (18:30ean) eta abenduaren 21ean (12:00etan eta 18:30ean)
15 aktorek eta Artea Antzerki Musikaleko Eskolako 30 haurrek ahotsa jarriko diete High School Musical-eko hainbat kanturi. 

· Iñaki eta Alba Carreterok ‘Atximurka’ interpretatuko dute – abenduaren 23an (17:30etan)
Atximurka antzezlan bat izateaz gain, istorioz, objektuz, liburuz eta abestiz beteta dago, haurrek jolasteko duten gogoa asetzeko. 

· Rita Payés-en kontzertua –‘Biderako bidean/De camino al camino’ – abenduaren 27an (20:00etan)
Jazz kontzertua musikari handien eskutik eta eguneroko gauzetan edertasuna bilatzen duen lana. Gure jatorriarekin konektatzen gaituzten eta aurrera egiten jarraitzeko estekatzen gaituzten sustraien testigantza.

· ‘#YoSostenido. Jostailu hautsi baterako sonata – abenduaren 28an (18:30ean)
Víctor Elías, Los Serrano telesaioko anaia ertaina izan zelako gogoratua, aktorea da, musikaria... eta tragikomedia honetan bere bizitzaz hitz egin du, bere jostailu hautsi izaeraz. Interpretazioko profesionala zen 6 urte baino ez zituela, 20 urte zituela noraezean zebilen itsasontzia eta 30 urte dituela bere ametsak betetzeko borrokatzen ari den tipoa da.

· ‘Araba mugimenduan: Arabaren ikus-entzunezko memoria’ – abenduaren 30ean (19:30ean)
Zinema-ziklo honen helburua lurraldeko artxiboetako filmak ematea da, Gasteizko eta Arabako gizarte- eta kultura-ohiturekin lotutako banakako eta taldeko historiak ezagutzeko. Kasu honetan, gure lurraldeko Gabonei buruzko memoria kolektiboa aktibatuko dugu, Adrián Royo jazz pianistaren zuzeneko saio musikalizatuaren bidez. 

· Ruper Ordorika + Mugalariak kontzertua – urtarrilaren 3an (20:00etan)
Ruper Ordorikak bere taldea izango du lagun disko berriko abestiak eskaintzeko eta bere ibilbideko kantutegiaren errepasoa egiteko.

· Daniel Fez eta ‘La vida regulinchi’ – urtarrilaren 4an (18:00etan)
Daniel Fezek influencer regulinchi-tzat du bere burua, eta ikuskizun honetan bere bizitza nolakoa den kontatuko du. Bakarrizketa freskoa da, publikoarekin interakzio handia duena eta istorioz betea.        

· Eñaut Elorrieta & Alos Quartet-en kontzertua – urtarrilaren 10ean (20:00etan)
Ahotsa eta hari-instrumentuak Eñaut Elorrietaren eta Alos Quarteten zuzeneko lehen proiektu honetan, ‘Ahots Kordak' izenburupean. Araban emango duten kontzertu bakarra izango da. Eñauten ibilbide osoko abestiak eta Alos Quarteten abesti esanguratsuak eskainiko dituzte, guztiak ere modu ezohiko, zaindu eta xumean interpretatuak. 


· Alberto Sebastián, ‘Lindo encarnado’ – urtarrilaren 12an (20:00etan)
Alberto Sebastianen ahozko narrazio ikuskizuna. Sebastiánek liburuen sustapenean eta irakurketarako animazioan egiten du lan. 

· ‘Hasta el (ch)ocho - M’ – urtarrilaren 16an (19:30ean)
Vital Fundazioaren Berdintasun Zikloaren barruan, ARKABIAn ‘Hasta el (ch)ocho-M’ ikuskizuna emango da, emakumeek gaur egun bizi dituzten indarkeriak lantzen dituen show feminista, umorea, aktibismoa eta begirada kritikoa uztartuz.

· ‘Begirada gurutzatuak/Miradas cruzadas’, Arai Danzarena – urtarrilaren 17an (19:30ean)
Arai Danza desgaitasun intelektuala duten 18 dantzarik osatutako konpainia da. Lehenengo pertsonan kontatutako testigantza errealetan eta gorputz bakoitzera eta bere ezaugarrietara egokitutako koreografiatan oinarrituta landuta dago gidoia.    

